
«Каллех ҫав тунсӑх, юрату...» 
 

 

 

Опять тоску, опять любовь 

В моей душе ты заронила... 

             А. Кольцов 

 

Каллех ҫав тунсӑх, юрату... 

Каллех эп хӑр турат пек тӑлӑх... 

Вут евӗр чупрӗ сан яту 

Ӑс-пуҫӑмпа ӳт-пӗвӗм тӑрӑх. 

 

Пурнӑҫланман ӗмӗтӗмсен 

Тӑпри ҫинче тӑмашкӑн йывӑр. 

Асаилӳ сӗлӗхӗсем, 

Тархасшӑн, 

       ан вӑранӑр, ҫыврӑр! 

 

Ҫук. Тӑрӑнчӗҫ тӳрех чуна. 

Тӗнче тапранчӗ мана хирӗҫ. 

Кала, чиперӗмҫӗм, мана: 

Ҫав мӗлкесем чӑнах эпир-и? 

 

Пӗлтер: cap уйӑх ҫутинче 

Шур кӑкӑрна чуптӑваканӗ, 

Сана вилсе ыталаканӗ 

Эпех-и, е ку – тӗлӗк ҫех? 

 

«Мӗнле-ха мансӑрӑн?» – тесе 

Пӑшӑрхану куҫҫулӗ витӗр 

Ӑсатаканӗ кам-ши? 

Ҫитӗ! 

Палларӑм, чунӑм: вӑл – эсех! 

 

...Сикет кун-ҫулӑн урхамахӗ. 

Ҫӗр кукалет, турта хуҫать. 

Пулнишӗн айӑплӑ хамах-и, 

Е кӑшт сана та ҫыпӑҫать? 

 

Халь пурпӗрех. Анчах та темшӗн 

Ҫак мӗскӗн уйӑх айӗнче 

Ун чухнехи хитре кунсемшӗн 

Хуллен хӳхлет пек ҫут тӗнче. 

 

Йӗретӗп эпӗ те – мӗн тӑвӑн? – 



Кунсем иртеҫ, ҫулсем иртеҫ. 

Шӑпу халь санӑн урӑх, хӑвӑн, 

Ҫӗн шухӑш – кӑмӑл илӗртет. 

 

Эп хам та мал аллах пӑхатӑп, – 

Анчах та тахӑш сехетре 

Килетӗн те – пуҫа усатӑп, 

Ҫӳретӗп тӗксӗм инҫете. 

 

Вара каллех эп тӑлӑх, тӑлӑх, 

Каллех ҫак тунсӑх юрату... 

Чупать чӗре талккишӗ тӑрӑх 

Нихҫан та сӳнмесле яту. 

